
Ályktun Stjórnarnefndar um málefni fatlaðra.

Stjórnarnefnd um málefni fatlaðra beinir því til Félags- og tryggingamálaráðherra að nú þegar verði mótuð stefna um markvissa uppbyggingu í búsetuþjónustu við fatlað fólk á Íslandi.  Staðan í þessum málaflokki er sú að 185 manns eru á biðlista eftir lögboðinni, nauðsynlegri þjónustu við fatlað fólk sem háð er opinberri þjónustu um daglegt líf sitt. Uppbygging í þessari þjónustu hefur ekki verið í samræmi við þörf undanfarin ár.   Á krepputímum er brýnt að standa vörð um þjónustu við fatlað fólk.  Stjórnarnefnd lýsir yfir áhyggjum sínum af núverandi stöðu og óttast afleiðingar þess ef ekkert verður að gert. 


Greinargerð:

Stjórnarnefnd um málefni fatlaðra starfar skv. lögum um málefni fatlaðra frá 1992 og er ætlað það hlutverk að vera ráðherra til ráðgjafar í málum er varða þjónustu við fatlað fólk á Íslandi.
 Í lögum um málefni fatlaðra er markmiði laganna lýst á eftirfarandi hátt:  
“Markmið þessara laga er að tryggja fötluðum jafnrétti og sambærileg lífskjör við aðra þjóðfélagsþegna og skapa þeim skilyrði til þess að lifa eðlilegu lífi.”
Þá er í lögunum skilgreindur sá hópur sem fær þjónustu skv. lögunum og staðfestur réttur fólks til búsetu og þjónustu sem gerir fötluðu fólki kleift að lifa og starfa í samfélagi við annað fólk. 
Þetta er sá lagarammi sem stjórnarnefnd um málefni fatlaðra vinnur eftir í starfi sínu. Þá hefur Ísland skrifað undir samning Sameinuðu þjóðanna um réttindi fatlaðra og þannig skuldbundið sig til að starfa eftir þeim ákvæðum sem þar koma fram.  


Stjórnarnefnd um málefni fatlaðra fagnar því átaki sem unnið hefur verið á undanförnum árum í búsetumálum geðfatlaðs fólks, s.k. Straumhvarfaverkefni.  Þar var um að ræða afar brýnt verkefni sem hefur gengið vel.

Stjórnarnefnd hefur haft nokkrar áhyggjur af þróun í búsetuþjónustu fyrir aðra fatlaða en geðfatlaða. Nefndin óskaði eftir upplýsingum frá Félags- og tryggingamálaráðuneytinu árið 2007 um hver væri þörf fyrir búsetuþjónustu í samræmi við lög um málefni fatlaðra.  Samkvæmt gögnum ráðuneytisins höfðu 144 fatlaðir einstaklingar, aðrir en geðfatlaðir,  óskað eftir búsetuþjónustu og voru í þeim hópi sem ríkið á að veita þjónustu.  Í dag er talið að um 185 einstaklingar séu í þörf fyrir slíka þjónustu.  Ekki er gert ráð fyrir neinu fjármagni til nýrra úrræða á næsta ári.   
Uppbygging í búsetuþjónustu hefur ekki verið í samræmi við fyrirliggjandi þörf undanfarin ár eins og þessar tölur sýna.  Ekki virðist hafa verið unnið eftir neinni markvissri áætlun í þessum málaflokki síðustu ár.
  
Ástæða er til að vekja athygli ráðherra á þeim mikla fjölda sem ekki nýtur lögboðinnar, nauðsynlegrar þjónustu.  Hér er um að ræða einstaklinga sem, sakir fötlunar, eru háðir opinberri þjónustu til að geta lifað eðlilegu lífi.  Á tímum efnahagsþrenginga er mikilvægt að þjónusta við þennan hóp verði ekki skert.  Þvert á móti þarf að hefja nú þegar uppbyggingu í búsetuþjónustunni því verði ekkert að gert fjölgar enn frekar í þeim hópi sem ekki nýtur nauðsynlegrar þjónustu og vandi þeirra eykst. 


Samþykkt á fundi Stjórnarnefndar um málefni fatlaðra 25.september 2009


Halldór Gunnarsson formaður

Gerður A. Árnadóttir 			Páll Hilmarsson  

Lilja Þorgeirsdóttir 			Sigríður Gróa Kristjánsdóttir 


